
 

 

 

Eldo-Gespreksgids 

Gespreksvrae 
Ø Kan jy ‘n “tuin van Getsemane” oomblik in jou lewe onthou? Hoe het dit jou geloof beïnvloed? 
Ø Watter dooie takke dink jy moet dalk in jou lewe gesnoei word sodat jy geestelik kan groei? 
Ø Hoe ervaar jy God se teenwoordigheid in meoilike tye, of sukkel jy om Hom raak te sien? 
Ø Wat het jy al geleer oor vertroue in God in moeilike tye?  

Matt 26: 36-39 

Die tuin van Getsemane was nie net die plek van Jesus se intense lyding nie, maar ook die 
beginpunt van die verlossingsverhaal. Hier bid Jesus met bloed en sweet: "Nie soos Ek wil nie, 
maar soos U wil." Hierdie plek op die voet van die Olyfberg, ’n plek van stilte en gebed, word vir 
Hom ’n plek van worsteling, oorgawe en lyding. Maar ook van gehoorsaamheid, geloof en 
uiteindelik hoop. 

Ons almal het ons eie Getsemane-oomblikke, tye van pyn, verlies, verwerping, siekte, 
onsekerheid of afskeid. Ons worstel dan met God, met vrae waarvoor daar nie maklike 
antwoorde is nie. Tog leer die Skrif dat sulke tye gebruik kan word as ’n “oliepers” wat iets 
kosbaars uit ons voortbring bv. geloof, karaktervorming, vertroue op God en geestelike 
volwassenheid. 

Johannes 15 gebruik die beeld van die snoei van die wingerdstok. Dooie takke en takke wat dra, 
word gesnoei sodat dit nog meer vrug kan dra. Snoei is pynlik, maar dit bring lewe. Só is ons 
beproewings nie verniet nie. God gebruik dit om ons te vorm, te reinig en nader aan Hom te trek. 
In 1 Petrus 1:6-7 lees ons dat geloof, soos goud, deur vuur gelouter word – nie om dit te vernietig 
nie, maar om die egtheid en waarde daarvan te openbaar. 

Soms gebeur groei in stilte, in wagtye, in trane. Jesus se Getsemane oomblikke was nie die einde 
van die storie gewees nie, Jesus het opgestaan. Dus is daar lewe na die dood, lewe na ons 
Getsemane oomblikke.  Mag jy ontdek dat God juis in die tuin van Getsemane oomblikke van jou 
pyn, naby is. Dat Hy snoei, nie om te straf nie, maar om jou te laat groei. 

